
Annotatsiya 

Ushbu maqolada O‘zbekistonda Maclura pomifera mevasi tarkibidagi suvda eruvchi 

vitaminlar miqdorini YuSSX usuli yordamida aniqlandi va tahlil qilindi. Bunda 7 xil vitamin 

o‘rganilib, Turkiyada o‘suvchi Maclura pomifera mevasidagi miqdorlar bilan solishtirildi. Suvda 

eruvchi vitaminlarning inson salomatligiga ta‘siri ilmiy manbalar asosida tahlil qilindi va o‘rganildi. 

Suvda eruvchi vitaminlar organizmdagi metabolizm, immunitet tizimi, ko‘z va teri salomatligi, suyak 

va qon aylanish tizimlari uchun zarur hisoblanadi. Suvda eruvchi vitaminlar organizmda muhim 

vazifalarni bajarishi bo‘yicha B guruh vitaminlar katta ahamiyatga ega bo‘lib, ular organizmga 

muntazam ravishda oziq-ovqat orqali kirib turishi kerak, chunki ularning ortiqcha miqdori 

organizmda saqlanmaydi. Bu vitaminlarning yetishmovchiligi esa turli sog‘liq bilan muammolarga 

olib kelishi mumkin. Olingan o‘simlikning o‘rganilganlik darajasi hisoblanildi va tadqiqotlar hali 

yetarli emas degan xulosaga kelindi. 

Kirish. Suvda eruvchi vitaminlar – bu organizmga oziq-ovqat orqali kiradigan, suvda 

eriydigan va asosan qondagi suvga bog‘liq bo‘lgan vitaminlardir [1]. Ular organizmda turli 

biokimyoviy jarayonlarga, shu jumladan metabolizmga, immunitet tizimiga va umumiy salomatlikka 

ta‘sir ko‘rsatadi [2,3].  

1-rasm.  suvda eruvchi vitaminlar 

Bu vitaminlar organizmda uzoq vaqt davomida saqlanmaydi, shuning uchun ular muntazam 

ravishda ovqatlanish orqali olinishi kerak. Suvda eruvchi vitaminlar organizmdan urin orqali 

chiqariladi, shuning uchun ortiqcha dozalar zaxira sifatida saqlanmaydi [5,6]. Ular organizmga yaxshi 

singishi uchun suv bilan iste‘mol qilish tavsiya etiladi. 

Suvda eruvchi vitaminlar sog‘liq uchun juda zarur, chunki ular turli biokimyoviy jarayonlarda 

ishtirok etib, organizmni himoya qiladi. Bunday vitaminlarni muntazam ravishda olish juda 

muhimdir, chunki ularning yetishmovchiligi turli sog‘liq muammolariga olib kelishi mumkin. Keng 

turdagi oziq-ovqatlarni iste‘mol qilish orqali ushbu vitaminlarning kerakli miqdorini olish oson va 

samarali yo‘l hisoblanadi [7]. 

Tajriba qism 

Foydalaniigan reaktiv va jihozlar. Vitamin B12 “Rhydburg Pharmaceuticals” (Germaniya), C 

vitamin “Carl Roth GmbH” (Germaniya), B9 “DSM Nutritional Products GmbX” dan (Germaniya), 

B1, B2, B3, B6, PP vitaminlar “BLDPharm” (Xitoy) olingan. HPLC darajadagi tozalikda suv, 

atsetonitril, kimyoviy toza markadagi sirka kislota va natriy gidroksidi reaktivlaridan foydalanildi.  

Oʻsimlik tarkibidagi suvda eruvchan vitaminlar miqdorini Yaponiyaning Shimadzu 

kompaniyasida ishlab chiqarilgan LC-40 Nexera Lite yuqori samarali suyuqlik xromatografida 

amalga oshirildi.  

Standart eritmalarni tayyorlash. C (CAS 50-81-7), B1 (CAS 59-43-8), B6 (CAS 58-56-0), 

B3 (CAS 59-67-6), B12 (CAS 68–19–9) va PP (CAS 98-92-0) vitaminlarning eritmalari (100 mg/l) 

har bir vitaminning 5 mg dan miqdori 50 ml 0,1 N li HCl eritmasida eritib tayyorlanadi. B2 (CAS 83-

88-5) va B9 (CAS 59-30-3) vitaminlarining standart eritmalari ushbu vitaminlarning 5 mg ni 50 ml 

0,025% natriy gidroksid eritmasida eritib tayyorlandi. Soʻngra dastlabki B1,  B6, B3, B12, PP 

vitaminlardan 200 mkl dan olib aralashtirildi va har bir vitaminning konsentratsiyasi 14.286 mg/l dan 

boʻlgan eritma tayyorlandi. Shu tariqa 7.143, 3.571, 1.786 mg/l dan standart eritmalar tayyorlandi. 

Vitamin C ning ham 286, 143, 71.5, 57.2 mg/l konsentratsiyali standart eritmalari tayyorlandi. 

Kalibrlovchi grafik tuzish uchun 0 mg/l konsentratsiya uchun  toza suv ishlatildi. 

Namuna ekstraktini tayyorlash. Suvda eruvchan vitaminlarni ekstraksiya qilish uchun 

tekshiriladigan namunadan 1 gramm oʻlchab olinib, 50 ml hajmli konussimon kolbaga solindi va 25 

ml 0,1 N li HCl eritmasi qoʻshildi. Aralashma GT SONIC-D3 (Xitoy) markali ultratovushli vannada 

60 oC haroratda 20 daqiqa davomida ekstraksiya qilindi. Soʻngra aralashma sovutilib, filtrlandi hamda 

oʻlchov kolbasida suv bilan 25 ml ga yetkazildi. Ekstraktdan 1,5 ml miqdori 0,22 mkm li shpritsli 

filtrda filtrlanib vialaga solindi hamda analiz uchun foydalanildi. 

Xromatografik sharoitlar  

Vitaminlarni aniqlash. Standart eritmalar va namuna ekstrakti LC-40D nasosi, SIL-40 

avtosampleri, SPD-M40 foto-diod matritsali detektoridan (PDA) iborat LC-40 Nexera Lite yuqori 

samarali suyuqlik xromatografi va LabSolutions ver. 6.92 dasturiy taʻminoti yordamida tahlil qilindi. 

Shim pack GIST C18 (150 × 4,6 mm; 5 mkm, Shimadzu, Yaponiya) teskari fazali kolonkasi hamda 

asetonitril (A) va sirka kislotaning suvdagi 0,25 % li eritmasi (B) dan tashkil topgan gradientli 

harakatchan faza qoʻllanildi. Inʻyektsiya hajmi 10 mkl, oqim tezligi 0,6 ml/min va kolonkaning 

termostat harorati 40 °C etib belgilandi. Har bir vitaminning analitik signali (choʻqqi maydoni) uchta 

toʻlqin uzunliklari 265, 291, 550 nm da qayd etildi. Vitamin C ni aniqlash uchun 15 daqiqali gradiyent 

ishlatildi va analitik signal 265 nm toʻlqin uzunlikda oʻlchandi. 

1-jadval.Vitaminlarni aniqlashda harakatchan faza gradiyent dasturi. 

Vaqt, daqiqa Atsetonitril (A), % 0,5 % li sirka kislota (B), % 

0 0 100 

3 0 100 

14 20 80 

17 50 50 

18 0 100 

25 Tugatish 

2-jadval. Vitamin C miqdorini aniqlashda harakatchan faza gradiyent dasturi. 

Vaqt, daqiqa Atsetonitril (A), % 0,5 % li sirka kislota (B), % 

0 0 100 

2 0 100 

6 50 50 

6,01 0 100 

15 Tugatish 

2-rasm. Vitaminlar standart eritmasining xromatogrammasi. 

 
3-rasm. Vitamin C standart eritmasining xromatogrammasi. 

Olingan natijalar va muhokamalar 

Maclura pomifera mevasi ekstrakti xromatogrammasi (4-5-rasmlar) olindi hamda natijalar 

asosida 100 g meva tarkibidagi vitaminlar miqdorlari quyidagi formula bilan hisoblanib 1- jadvallarda 

keltirildi. 

𝑋 =
𝐶𝑣𝑖𝑡 ∙ 𝑉𝑒𝑘𝑠𝑡𝑟𝑎𝑘𝑡

𝑚𝑛𝑎𝑚𝑢𝑛𝑎
∙ 100 𝑔 

Bu yerda, X – meva tarkibidagi vitaminlarning miqdori, mg; 

Cvit – ekstrakt tarkibidagi vitaminning YuSSX usuli bilan aniqlangan konsentratsiyasi, mg/l; 

V ekstrakt – namuna ekstraktining hajmi, l; 

mnamuna – ekstrakt tayyorlash uchun tortib olingan namuna massasi. 

 
4-rasm. Maclura pomifera mevasi ekstrakti tarkibidagi vitaminlarni aniqlash 

xromatogrammasi. 

 
5-rasm. Maclura pomifera mevasi ekstrakti tarkibidagi vitamin C miqdorini aniqlash 

xromatogrammasi. 

3-jadval. O‘zbekiston va Turkiyada o‘suvchi Maclura pomifera mevasi ekstraktdagi 

vitaminlarning miqdori,mg/100g. 

Vitamin 
O‘zbekiston o‘suvchi Maclura 

pomifera mevasi 

Turkiyada o‘suvchi Maclura 

pomifera mevasi 

 100 g namunadagi miqdor, mg 

Vitamin B1 53.24 26.59 

Vitamin B3 20.46 15.26 

Vitamin PP 22.253 19.12 

Vitamin B9 0.69 0.48 

Vitamin B2 2.885 1.89 

Vitamin B6 14.66 10.23 

Vitamin C 1.503 0.98 

Yuqoridagilardan ko‘rinib turibdiki, O‘zbekiston o‘suvchi Maclura pomifera mevasi 

tarkibidagi vitaminlarning miqdori B1>PP>B3>B6>B2>C>B9 tartibida kamayib boradi. Olingan 

natijalar Turkiyada o‘suvchi Maclura pomifera mevasi Nig‘de Omer Halisdemir universiteti olimi 

Rifat Battaloglu tomonidan o‘rganilgan vitaminlar miqdori natijalariga taqqoslanildi. Bunda 

O‘zbekiston o‘suvchi Maclura pomifera mevasi tarkibida vitaminlardan B1 2 baravar, B3  1.34 baravar 

va C vitamin 1.53 baravar Turkiyada o‘suvchi Maclura pomifera mevasidagi vitaminlardan ko‘p 

ekanligi aniqlandi.  

Maclura pomifera mevasida miqdori ko‘p bo‘lgan vitamin B1 vitamini hisoblanib, asosan asab 

tizimi, yurak va mushaklar faoliyatini qo‘llab-quvvatlashda muhim ahamiyatga ega [1,8]. 

Shuningdek, B1 vitaminining yallig‘lanishga va immunitet tizimiga ta‘siri ham juda muhimdir. B1 

vitamini yallig‘lanish jarayonlariga qarshi samarali vosita sifatida tanilgan [3,4].  

B3 vitamini, ya‘ni niatsin yoki niatsinamid, organizm uchun zarur bo‘lgan, suvda eruvchan 

vitaminlardan biridir. U ko‘plab metabolik jarayonlarda ishtirok etadi va energetik almashinuv, 

hujayralar regeneratsiyasi, asab tizimi faoliyatini qo‘llab-quvvatlashda muhim ahamiyatga ega. B3 

vitamini yallig‘lanish jarayonlari va immunitet tizimiga ta‘sir etishda ham muhim rol                 

o‘ynaydi. B3 vitamini yallig‘lanishga qarshi samarali ta‘sir ko‘rsatadi [5].  

Niatsin va uning metabolik shakllari (niatsinamid) kuchli antioksidantlar sifatida ishlaydi. 

Ular hujayralarni oksidlovchi stress va erkin radikallardan himoya qiladi, bu esa yallig‘lanishni 

kamaytirishga yordam beradi [6].   

B3 vitamini T-hujayralar va makrofaglar kabi muhim immun hujayralarining faoliyatini 

kuchaytiradi. T-hujayralar infeksiyalar bilan kurashishda va organizmni himoya qilishda ishtirok 

etadi. Makrofaglar esa yallig‘lanishni boshqaradi va zararli patogenlarni yo‘qotishga yordam beradi 

[9]. Niatsin fagotsitoz deb ataladigan jarayonni rag‘batlantiradi. Fagotsitoz, ya‘ni hujayralarning 

zararli moddalar yoki mikroorganizmlarni iste‘mol qilish, organizmni infeksiyalardan himoya qilish 

uchun zarurdir [10]. 

 C vitamini immunitet tizimini mustahkamlashda ham muhim rol o‘ynaydi. C vitamini immun 

tizimining asosiy hujayralari oq qon hujayralari (leykotsitlar) ning ishlashini qo‘llab-quvvatlaydi. U 

bu hujayralarning patogenlarga qarshi kurashishini kuchaytiradi va infeksiyalarni tezroq aniqlashga 

yordam beradi. Ayniqsa, C vitamini fagotsitlar (patogenlarni yo‘q qilish hujayralari) va T-hujayralar 

faoliyatini kuchaytiradi. C vitamini interferon deb ataladigan zarur moddalarning ishlab 

chiqarilishiga yordam beradi. Interferonlar viruslarga qarshi immun javobni qo‘llab-quvvatlaydi va 

organizmni infeksiyalardan himoya qiladi. C vitamini kollagenning ishlab chiqarilishini qo‘llab-

quvvatlaydi, bu esa terining tiklanishiga va yaralarning tezroq bitishiga yordam beradi. Shuningdek, 

C vitamini hujayralarning o‘sishi va yangilanishida ishtirok etadi, bu esa immun javobning tez va 

samarali bo‘lishini ta‘minlaydi [11]. 

Xulosa. Ushbu maqolada O‘zbekistonda Maclura pomifera mevasi tarkibidagi 7 xil suvda 

eruvchi vitaminlar miqdorini YuSSX usuli yordamida  o‘rganildi va tahlil qilindi. Tahlil natijalari 

Turkiyada o‘suvchi Maclura pomifera mevasi Nig‘de Omer Halisdemir universiteti olimi Rifat 

https://www.researchgate.net/profile/Rifat-Battaloglu?_tp=eyJjb250ZXh0Ijp7ImZpcnN0UGFnZSI6InB1YmxpY2F0aW9uIiwicGFnZSI6InB1YmxpY2F0aW9uIn19

Battaloglu tamonidan o‘rganilgan vitaminlar miqdori natijalariga taqqoslandi. Bunda O‘zbekistonda 

o‘suvchi Maclura pomifera mevasi tarkibida vitaminlar  Turkiyada o’suvchi Maclura pomifera 

mevasidagi vitaminlardan B1 2 baravar, B3 1.34 baravar va C vitamin 1.53 baravar ko’p ekanligi 

aniqlandi. Bundan tashqari suvda eruvchi vitaminlarning inson salomatligiga ta‘siri, ularning 

yetishmovchiligi esa turli sog‘liq bilan bog‘liq muammolarga olib kelishi mumkinligi ilmiy manbalar 

asosida tahlil qilindi va o‘rganildi. Olingan o‘simlikning o‘rganilganlik darajasi hisoblanildi va 

tadqiqotlar hali yetarli emas degan xulosaga kelindi. O’zbekistonda o’suvchi Maclura pomifera 

mevasi tarkibida suvda eruvchi vitaminlarning miqdori ko’pligi, undan ko’p kasalliklarni oldini 

oluvchi hamda davolashga yordam beruvchi vosita sifatida qo’llash mumkin degan xulosaga kelindi. 

Keyingi tadqiqotlarni esa amlga oshirish maqsadga muvofiq hisoblanadi. 

